Riglyne vir Vigsherdenkingsondag 2010 saamgestel deur die Vigstaakgroep van die GKD van die NG Kerk (Wes- en Suid-Kaap) en die VG Kerk (Kaapland).
1. Begeleidende brief.

Liewe Broeders en Suster in die Here

Vigsherdenkingsondag  16 Mei 2010

Wees gegroet in die Naam van die opgestane Christus. 

Die Vigstaakgroep van die NGK en VGK in Wes-Kaap  het in samewerking met CABSA weer riglyne opgestel vir gebruik tydens die erediens op Sondag 16 Mei wanneer Vigsherdenkingsondag wêreldwyd gevier word. Die Verenigende Bediening vir die Diens van Geuienis van die NG Kerk het nie net van die riglyne kennis geneem nie, maar ondersteun dit ook vir gebruik in die gemeentes van die NGK en die VGK.

By 'n geleentheid soos Vigsherdenkingsondag sien mense wat met MIV en vigs leef, uit om te verneem  hoe die kerk werklik oor hulle voel. Hulle wil weet hoeveel deurnis, liefde aanvaarding van die kerk vir hulle is. 

As leiers in  plaaslike gemeenters word u dus opgeroep :

· om te toon dat u werklik  in priesterlike bewoënheid  mense wat met  MIV en vigs leef  aanvaar.

· En om nie langer te swyg  wannneer daar gepraat moet word. Om 'n stem, vir die stemloses te wees.

Vigsherdenkingssondag bied u die geleentheid om die boodskap van  God se liefde en deernis, vir die  mense wat met MIV en vigs leef, te kommunikeer.
Kom ons word deel van soveel Christene in die wêreld wat hulle opnuut op hierdie dag, identifiseer  met  diegene wat geboë en verslaë van harte is. Wat nie alleen dierbare weens vigs aan die dood afgegee het  nie maar steeds daardeur geaffekteer is.
Vriendelik die uwe

2. Agtergrond van Vigsherdenkingsondag
Vigsherdenkingsondag (“International AIDS Candlelight Memorial”) het vroeër as Wêreldvigsdag (1 Desember) ontstaan. Die eerste geleentheid was in 1983. Dit is van vroeg af aan 'n bepaalde Sondag gekoppel, naamlik die 3de Sondag van Mei. Dit word tans internasionaal gevier. Die tema vir hierdie jaar is: “Many lights for human rights”. Die preek wat in hierdie riglyne opgeneem is, sluit egter nie doelbewus by hierdie tema aan nie, maar gebruik die fokusteks van die Preekstudies met Liturgiese Voorstelle van Communitas vir dié Sondag
Vigsherdenkingsondag vestig ons aandag op die werklikheid dat ons in vigs te make het met ’n pandemie wat mense se lewens kortknip. Om aan 'n vigsverwante siekte te sterf, het vir baie beteken dat hulle deur hulle gemeenskap (soms selfs familie!) verstoot is. Dit gebeur nog steeds! 

Vir volgelinge van Jesus Christus sal hierdie dag in die teken van hoop staan. Vigsherdenkingsondag vind juis op 'n Sondag plaas – dié dag van die week wat vertel dat dat ons Here, Jesus Christus, leef! Hierdie jaar (2010) vind dit op die sewende Sondag in Paastyd (Sondag na Hemelvaartdag) plaas. Dit staan natuurlik 'n gemeente vry om 'n vorige Sondag op “Vigsherdenkingsondag” te fokus as dit met die gemeente se Pinksterprogram sou bots.
Die riglyne wat hier volg, is nie 'n volledige erediens nie, maar dien as hulp vir die beplanning van 'n erediens. 

Meer inligting oor MIV en vigs kan van CABSA (die Vigsburo) verkry word deur of die webblad by www.cabsa.org.za te besoek of die kantoor by (021) 873 0028 te skakel of per epos aan management@cabsa.co.za. 

Onthou: Iemand wat met MIV leef, is nie “besmet” nie, is nie 'n “slagoffer” nie, is nie “’n groot sondaar” nie, is nie “ongelowig” nie. Vermy om te praat van 'n “vigslyer” of “mense het vigs”. Praat liewer deurlopend van “mense wat met MIV leef”.

3. Voorstel vir 'n verklaring deur gemeente- of kerkleiding
Ons vereenselwig ons  met almal wat met MIV en vigs leef (die geïnfekteerdes sowel diegene wat geaffekteer is). Ons deel in hul stryd, pyn, vrese en swaarkry. 

Ons roep lidmate op om:

· Mense wat as deel van die geloofsgemeenskap met MIV en vigs leef as deel van die liggaam van Christus te aanvaar en derhalwe liefde, deernis, aanvaarding en hulp  aan hulle te toon.

· Hulle voortaan  te weerhou van 'n gees van veroordeling, diskriminasie en stigmatisering.
· Deel te neem aan die vestiging van Bybelse waardes wat die grondslag sal vorm vir gesonde morele en etiese waardes ten einde verantwoordelike gedrag te verseker.
· Voortdurend  bewus te  bly dat niemand wat deel van die liggaam van Christus is minderwaardige lede is nie, maar dat ons almal kosbaar is in Sy oë.

Tenslote  wil  ons lidmate oproep  om as die hande en voete van Christus betrokke te raak by enige plaaslike programme of aksies wat versorgend en/of voorkomende is om die vernietigende vigspandemie te beveg . 

Ons moedig gemeentes aan om op Vigsherdenkingssondag spesifiek in hul erediens op die nood van die MIV en vigspandemie te fokus en literatuur en die riglyne te gebruik wat beskikbaar gestel sal word.

4. Riglyne vir voorbereiding van 'n sinvolle geleentheid

Oorweeg vroegtydig om een of meer van die volgende wenke te gebruik. Dit sal natuurlik vir plaaslike omstandighede aangepas moet word.
· Kry 'n dinamiese spreker wat positief ingesteld is teenoor MIV en Vigs.

· Betrek die gemeente.  Byvoorbeeld: Moeders bring baba- en kinderspeelgoed en klere. Vaders bring kospakkies. Kinders en jeug hou ’n muntlegging. Kinders en jeug steek  vigsstrikkies aan vir gemeentelede wanneer hulle die kerk binnekom.

· Gemeentelede kan vooraf gevra word om ter herinnering van geliefdes wat oorlede is 'n wit kardoesie waarop die foto van 'n gestorwe geliefde aangebring is na die erediens te bring. Plaas 'n kers in 'n tweeliter Cokebottel se onderstuk,  plaas dit in die betrokke kardoes. (Dit kan 'n sterk gevoel van herinnering skep. Dit kan geleentheid skep vir mense om geliefde in herinnering te roep. Let wel: die idee moet nie geskep word dat hierdie persone aan vigs oorlede is nie, maar eerder te demonstreer hoe almal wat geliefdes verloor het, hartseer beleef. Dit geld juis ook van mense wat geliefdes as gevolg van vigs verloor het.
· Maak kinders deel van die diens. Byvoorbeeld: Hulle kan prente of plakkate maak en na die erediens bring. 

· Kinders of jongmense kan 'n gepaste spiritual danse doen.

· Indien die gemeente 'n toneelgroep het, kan 'n kort toneelstukkie opgevoer word.
5. GEBED

Hemelse Vader-

Ons kom buig laag voor u op hierdie besondere dag “ Vigsherdenkingssondag  van 2010”. Op hierdie dag gaan ons harte in die besonder uit  na die talle mense wat deur MIV en vigs gesterf het en die menigtes wat daagliks daarmee leef en daardeur geraak word.

Ons loof U en prys U dat U deur al die donkere tye getrou en onverandelik gebly het.  Ons  harte loop oor van dankbaarheid dat U steeds U helpende en helende hand uitsteek na hulle wat verslae en gebroke van hart is .

Vandag roep  U ook ons, as U kinders en volgelinge, om na U voorbeeld  'n hand van hulp en barmhartigheid  na 'n stukkende wêreld uit te steek.

U Seun Jesus  die Groot Barmhartige het tereg gesê.

· “Geseënd is dié wat barmhartig is, want aan hulle sal barmhartigheid bewys word”. (Matteus 5:7) en

· “Wees  barmhartig soos julle Vader barmhatig is” (Lukas 7:36). 

Help ons om juis in hierdie tyd van MIV en vigs geregtigheid, barmhartigheid en betroubaarheid na te jaag (Matteus 23:23). Help ons om hulle, wat stukkend en gebroke langs die lewensweg lê, met liefde, aanvaarding, vergifnis en troos op te help en 'n veilige tuiste van hoop  en genesing te bied.

Onder die leiding van die Heile Gees verbind ons as kerk ons vandag:

· om as die sout van die aarde en die lig van die wêreld die hande en voete van Christus wees vir hulle wat met MIV en vigs leef, 

· om die skouer te wees waarop hulle kan leuen en treur

· en om hulle op te tel te voed, te laaf en te versterk in hul donker oomblikke van hulle lewe.

Sodat u  Koningkryk mag kom en U verheerlik word.

Ons bid dit in die Naam van Hom wat ons eerste liefgehad het en ons  konings en priesters  gemaak het vir Sy God en Vader. Aan hom kom toe die lof en die eer  en die heerlikheid van nou af tot in ewigheid . Amen
6. Liturgiese momente

Beplan betyds om een of meer van die volgende voorstelle in die erediens te gebruik:
· Kerse. Een groot kers met kleiner kerse wat by groot kers aangesteek word. 
· Of steek ’n aantal kerse vooraf aan en blus dan ’n klomp tussenin om die groot aantal sterftes wêreldwyd te beklemtoon.

· Vertelling. Iemand wat 'n siek persoon se lyding ervaar het, kan hierdie ervaring met die gemeente deel (dit hoef nie noodwending MIV of vigsverwant te wees nie).

· Inligting. Indien daar goed ingeligte persoon beskikbaar is om die gemeente kortliks oor MIV en vigs in te lig, kan ’n paar minute hiervoor afgestaan word (daar is steeds mense wat nie die basiese feite begryp nie).
· Simboliese handeling. Nooi mense wat omgee om 'n strikkie te kom haal en en daarmee te onderneem om spesifiek vir ons jongmense voorbidding te doen.
· Demonstrasie. Laat groepies mense (jeuggroep, wyksgroep, selgroep ens) vooraf ’n banier of plakkaat oor MIV en vigs ontwerp en dit dan in die erediens na vore bring en aan die gemeente wys.
· Maak ruimte vir persone wat hul “commit” tot die ondersteuning van persone wat met MIV en vigs leef. Sorg egter dat daar ’n plan van aksie is om hierdie persone leiding te gee. Byvoorbeeld deur hulle by ’n program of organisasie of diensgroep in te skakel.
7. Kindertyd
Die volgende storie kan voorgelees of deur iemand vertel word:

Brenda was 'n jong vrou wat genooi is om te gaan rotsklim. Sy was baie bang!, maar het nogtans die groep vergesel.

Ten spyte daarvan dat sy skrikkerig was, het sy nogtans die tou vasgegryp en die rots begin klim.omdat sy oor die regte uitrusting beskik het. Nadat  die eerste paar trekke het sy dit geniet, totdat sy by 'n plek op die rots gekom het waar sy kon hang en rus. Net toe sy wil verder klim, het 'n sterk wind opgekom en haar teen die rots vasgedruk. Met die geskud  het sy gevoel  hoe haar kontaklens  uit haar oog val.  Sy het nou daar vasgesit met meters ver ondertoe en sy kon nie so lekker met die een kontaklens sien nie!  Al sukkelend het sy rondgekyk of dit nie dalk daar naby uitgeval het nie, maar  sy kon niks sien nie. Baie ontsteld het sy daar gesit, ver van die huis af, hoog teen die rots op en sy kon nie lekker sien nie! Sy het ontsteld  begin raak en later was sy so desperaat dat sy hard begin bid het dat die HERE haar moet help om die verlore kontaklens te vind. 

Sy  het toe maar besluit om verder te klim – en toe sy  uiteindelik bo uitgekom het, help iemand haar om tussen haar klere en toerusting te soek – dalk het dit daar gaan vassit. Maar nee, niks! Sy het toe net  daar moedeloos gaan sit en wag totdat die res van die groep teen die rots uitgeklim het.  

Terwyl sy so gesit het, het  sy die berge rondom haar wat ver uitstrek gesien, en gedink aan die vers in die Bybel wat sê, “Die HERE het Sy oë oral op die aarde sodat Hy dié kan help wat met hulle hele hart op Hom vertrou.” Toe sy daaraan gedink het, het sy gebid, “HERE, U sien al hierdie berge; U ken elke klip en blaar; en U weet ook presies waar my kontaklens is. Help my asseblief.”

Later, toe hulle weer teen die berg afstap het, het 'n nuwe groep klimmers daar aangestap gekom. Een van hulle het toe uitgeroep, “Haai almal, het enigiemand ’n kontaklens verloor?”  Kan jy dit glo, iemand het haar kontaklens opgetel! En nie hoe nie; die jong man het dit juis raakgesien omdat ’n mier besig was om dit in die voetpaadjie te dra.

I can o all things through Christ which strengthens me.” Phil. 4:13



Brenda se pa was ’n spotprenttekenaar, en toe hy hierdie ongelooflike storie van die mier, die gebed en die kontaklens hoor, het hy hierdie prentjie [sien prent hier onder] geteken van die mier wat ’n kontaklens dra en sê, "Lord, I don't know why You want me to carry this thing. I can't eat it, and it's awfully heavy. But if this is what You want me to do, I'll carry it for You."

Dit leer ons vandag, dat al verstaan ons nie altyd hoekom ons sekere swaar laste moet dra nie; God ons gewilligheid wil gebruik om groot en klein dinge te doen, sodat  ons daarmee iemand anders in die wêreld  kan bly maak..

So moet ons ook soos die klein miertjie wees:  gewillig om ander mense in nood te help. Ons moet bereid wees om  watter manier ook al enigiemand te help Ons moet dit doen, al kry ons self niks daaruit nie. Ons moet hulle help ongeag of hulle anders  as ons is en selfs as ons  dink dat hulle dinge gedoen het wat ons dink nie goed is nie. Omdat Jesus ons liefhet, moet ons hulle ook liefhê.

8. Preek
Johannes 17:20-26

Daar is die afgelope jare en selfs dekades so baie oor kerkeenheid gepraat, geskryf en gepreek dat elkeen van ons wat vandag hier teenwoordig is, waarskynlik 'n eie opinie daaroor het. Ongelukkig het dit 'n onderwerp geword waaroor daar maklik heftig en emosioneel verskil word. Daarom is dit nodig dat ons doelbewus met 'n oop gemoed luister na ons teks. Kom ons gebruik vandag twee vrae om na die teks wat ons gelees het, te luister: (1) wat leer ons hier oor die eenheid van ons eie gemeente en (2) wat leer ons hier wat ons kan help om 'n beter begrip te kry oor MIV en vigs?

Jesus bid vir eenheid 

Uit 'n eerlike lees van Joh 17:20-26 kom ons agter dat eenheid vir Jesus  belangrik was. Hy bid dat daar eenheid onder sy volgelinge sal wees. Onthou wie is die volgelinge oor wie dit hier gaan. Daar was vissermanne, belastinggaarders, ekstroverte en introverte., ouer en jonger mense  asook mans en vroue onder hulle.

Een ding kan ons van hierdie volgelinge van Jesus sê: Hulle was nie 'n groep eenderse mense nie – en tog bid Jesus dat hulle een sal wees.

Oppervlakkige en valse eenheid

Miskien dink ons te veel oor eenheid in terme van eendersheid. Ons ken almal die die storietjie van die ma wat na haar seun se paradedag gegaan het toe hy as polisie offisier uitpasseer het. Die jong polisiemanne en vroue het netjies in gelid voor die skare verby marsjeer, maar o wee, die ma se seun was uit pas. “Kan jy glo”, sê sy vir die mense rondom haar, “my seun is die enigste een wat in pas is!”

Vir baie mense is 'n kolom mense in uniform wat in gelid marsjeer, mooi! Dis volledige eendersheid. Die gevaar is dat ons iets hiervan in die kerk, in ons gemeente soek wanneer ons aan eenheid dink. Dan voel ons goed as almal konformeer na dieselfde kleredrag, dieselfde gebruike en optredes, ensovoorts. En wanneer iemand in so 'n omgewing uitstaan, is dit onmiddellik duidelik. En wat doen ons? Subtiel en openlik is daar druk op die persoon om te konformeer. 

Wanneer hierdie prosesse lank genoeg in 'n bepaalde gemeente plaasvind, raak dit al moeiliker om mense wat afwyk, wat uitstaan, wat ander is, sonder meer te aanvaar. Ons word as’t ware van kleins af inge-oefen om aan te pas en in te pas, in pas te loop. En ons word inge-oefen om diegene wat nie in pas nie, skeef aan te kyk.

Gevolge van valse eenheid

Dis is nie verkeerd om by mekaar aan te pas en te konformeer nie. Ons doen dit in elk geval op baie terreine van ons lewe. Dink maar aan hoe mense elke jaar by nuwe modes aanpas. Die probleem onstaan egter wanneer ons dit begin verwar met gemeente-eenheid en kerkeenheid. 

Wanneer dit gebeur, raak die gemeente of kerk-ruimte 'n onveilige ruimte vir wie ook al uit pas is. Wee die een wat rook, sê een groep Christene. Wee die een wat geskei het, sê 'n ander groep. Wee die een wat MIV positief is.....! Hierdie houdings lei tot stigma. En stigma funksioneer lynreg teenoor eenheid. Stigma is die gevolg van steriotipering van “uit-pas mense” en lei tot diskriminasie. Wanneer persone met gesag stigma gebruik om kwesbare mense uit te skuif, het dit ongeregtigheid tot gevolg. Kerk en gemeentes moet juis anders wees as die groter gemeenskap waar mag gebruik word om van mense sondebokke te maak en te verwerp. Die goeie nuus van die evangelie is dat Jesus 'n nuwe, inklusiewe gemeenskap skep. Hierdie gemeenskap behoort nou gestalte te kry in die kerk.

Saam op weg na ware eenheid

In die Skifgedeelte waarby ons stilstaan, gaan dit baie duidelik om eenheid tussen Jesus se dissipels. Hierdie eenheid is so belangrik vir Jesus dat hy dringend tot sy Vader hiervoor bid. Die eenheid is so groots en diepgaande dat Jesus dit selfs met die eenheid wat daar tussen Hom en die Vader is, vergelyk. Hierdie eenheid is so belangrik vir die geloofwaardigheid van die evangelie dat Jesus by herhaling sê dat dit nodig is dat sy volgelinge een sal wees, want dan sal die wêreld weet en dan sal die wêreld glo.

Ons word van 'n ongesonde klem op eendersheid bevry wanneer ons raaksien wat Jesus hier van sy “heerlikheid” in vers 22 sê. Om dit te verstaan, moet ons terugblaai na Joh 12:23. Hier staan dat Jesus gesê het: “Die tyd het gekom dat die Seun van die mens verheerlik moet word”. Van hierdie oomblik stuur die verhaal direk op die kruisiging af. Op 'n paradoksale wyse was die kruisiging van Jesus sy verheerliking! Dis opvallend dat Johannes sy evangelie met hierdie paradoksale heerlikheid begin, want ons lees in Joh 1:14: “Die Woord het mens geword en onder ons kom woon. Ons het sy heerlikheid gesien, die heerlikheid wat Hy as die enigste Seun van die Vader het, vol genade en waarheid”.

Jesus se liefde bevorder ware eenheid

Wanneer Jesus volgens Joh 17:22 sê dat Hy sy heerlikheid aan sy volgelinge gegee het sodat hulle ook een kan wees, gaan dit hier oor die paradoksale heerlikheid. Jesus “gee” aan sy dissipels sy lydensweg! In die ander evangelies lees ons dat Jesus herhaaldelik vir sy dissipels gesê het, neem jou kruis op en volg my (vgl Mat 10:38, 16:24, Mark 8:34 en Luk 9:23). Die eenheid tussen Jesus se dissipels is dus ten diepste 'n eenheid wat die vrug is van dissipels van Jesus wat hulle kruise dra, volgelinge van Jesus wat bereid is om die minste te wees en ander se voete te was, gelowiges wie se optrede vol van genade en waarheid is. Dis 'n liefdesgemeenskap volgens die liefde van Jesus.

In hierdie liefdesgemeenskap is die vrae, “wie is eenders en wie is anders?”, nie belangrik nie. Hier word gefokus op die vrae, “wie het hulp nodig? Wie se laste moet gehelp-dra word?”

Wanneer ons so gemeente is, word ons gemeente 'n plek van veiligheid, van genesing vir mense wat seergekry het, mense wat skynbaar anders is, mense van wie ons dink dat hulle uit pas geraak het. Dan kan mense wat worstel om met MIV te leef, kóm en troos en krag kry. Dan kan mense wat worstel omdat hulle iemand anders of hulleself nie kan vergewe nie, kóm en genade vind. Dan kan mense wat hulleself so stigmatiseer dat hulle niemand meer in die oë kan kyk nie, kóm en weer volle menswaardigheid ontdek. 

Dit is juis wanneer dit gebeur, wanneer die as “community” 'n sterker rol kan speel, en daardeur die impak van ander “communities” waaraan lidmate deel het, verminder, dat die gemeente 'n voorkomende rol speel. Die gemeente is mense wat deur God begenadig is. Mense wat God nuwe mense maak. En daarom kan ons ook mekaar in genade aanvaar in ons verskeidenheid en mekaar help om nuut te leef. 

Gevolge van ware eenheid

In Johannes 17 maak Jesus twee keer die verbintenis tussen sy volgelinge se eenheid in die wêreld se reaksie. Daar word vertel dat die wêreld in die eerste eeue verstom was oor die soort liefde wat tussen Christene beoefen is. In 'n harde wêreld was hierdie gemeenskappe van genade en waarheid ongekend. 

Laat dit ook ons “heerlikheid” wees – dat die wêreld ons eenheid sal sien, nie omdat ons eenders is nie, maar omdat ons werklik vir mekaar met Jesus se liefde omgee.

9. GEBED:

Almagtige God en Vader, Skepper en onderhouer van die heelal 

ons kniel in nederige aanbidding voor u neer deur ons Verlosser Jesus Christus.

U is die een wat oor die lotgevalle van volke maar ook individue beslis.   Daarom weet ons dat die MIV virus ook binne u almag val.
Ons bid in die oggend vir so baie van ons volksgenote wat deur die virus geaffekteer of geïnfekteer is.   Bewys u groot genade aan elkeen van hulle. 

In die môre vra ons ook van U wat aan ons as mense 'n verstand gegee het dat u ook deur die wetenskap 'n genesende middel asook 'n entstof teen MIV sal gee.   

Ons weet ook die wetenskap deel is van u wonderlike skepping.

Vergewe ook ons elkeen vanmôre waar ons so maklik oordeel of wegkyk van 'n weerlose kind wat deur die virus aangeraak is.   

Gee ook aan ons elkeen die genade om 'n rein en skoon lewe te lei. Om die huwelik as u instelling heilig te ag en getrouheid aan een geliefde te onderneem.   Dit kan ons alleen deur u genade doen.   Help ons daarin.

Ond vra dit in die naam van Jesus Christus, ons Here, wat vir elke sondeskuld reeds betaal het en ons rein gewas het in Sy bloed.

Amen

